Вуліцы-легенды
Усё больш мы аддаляемся ад памятнага лета 1944 года, калі на беларускую зямлю, у тым ліку і на асіповіцкую, прыйшло доўгачаканае вызваленне ад фашысцкай чумы. 
У нашым раёне акупантамі расстраляна і спалена больш за 10 тысяч чалавек, каля 8 тысяч адпраўлена ў нямецкае рабства. 50 населеных пунктаў было знішчана цалкам, у тым ліку 13 спалена разам з жыхарамі. Сярод іх вёскі Брыцалавічы, Бозак, Макаўе, Бортнае...
На зверствы фашыстаў землякі адказвалі ўзброенай барацьбой. Амаль тры гады працягвалася партызан- ская вайна ў нашым краі, адважна дзейнічала партыйна-камсамольскае падполле.
Вызваленне прыйшло ў выніку паспяхова праве- дзенай аперацыі “Баграціён”. Вечарам 27 чэрвеня 1944 года байцы перадавога атрада 69-й стралковай дывізіі пад камандаваннем палкоўніка Р.Ф.Люлькова прарвалі ўмацаванні ворага на паўднёва-ўсходняй ускраіне Асіповіч. Крыху пазней з паўднёва-заходняга напрамку ў населены пункт увайшоў перадавы атрад 37-й гвар- дзейскай дывізіі.
28 чэрвеня горад быў свабодны ад акупантаў. У гэты дзень у 23 гадзіны Масква салютавала доблесным войскам 1-га Беларускага фронта, якія авалодалі Асіповічамі, 20 артылерыйскімі залпамі.
Памяць аб героях Вялікай Айчыннай вайны — свя-шчэнная. I сёння аповед — аб воінах, партызанах і падпольшчыках, якія асабліва вызначыліся на нашай зямлі ў час бітвы з ненавісным ворагам, аб тых, чые імёны ўвекавечаны ў назвах вуліц горада.

Яны ішлі праз пекла вайны
Вуліца Каралёва цягнецца з усходу на захад і праходзіць праз цэнтр горада. У большасці складаецца з аднапавярховых драўляных дамоў, гады нараджэння якіх розныя. Ёсць, напрыклад, збудаванне 1914 года. Звыш 30 дамоў з’явіліся на свет у 20-30-х гадах, некаторыя былі пабудаваны адразу пасля вайны. Кожнае дзесяцігоддзе на вуліцы на месцы старых хат узнікаюць новыя. І гэта цудоўна: вуліца мяняе сваё аблічча і набывае сучасны выгляд. Ёсць тут і шматкватэрныя дамы. У адным з іх жыў цяперашні дырэктар ТАА "Завод аўтамабільных прычэпаў і кузаваў "МАЗ-Купава" Сямён Барысавіч Ліўшыц (раней кіраваў АЗАА, быў дэпутатам Палаты прадстаўнікоў Нацыянальнага сходу Беларусі). Вось што ён расказаў карэспандэнту “раёнкі”: “Нарадзіўся я на вуліцы Горкага. Тут прайшло дзяцінства, тут з хлапчукамі гулялі ў футбол — вуліца на вуліцу. У дарослым жыцці жыў па Каралёва, у цэнтры. Люблю абедзве вуліцы, як і ў цэлым горад, і ганаруся асіпаўчанамі — самымі лепшымі людзьмі ў свеце”.

Камандзір злучэння
У дзень вераломнага нападу фашыстаў на Савецкі Саюз першыя бомбы абрынуліся і на Асіповічы.
Мікалай Каралёў у той час быў старшынёй выканкама раённага Савета. Адданы патрыёт разам з многімі таварышамі 3 ліпеня 1941 года пайшоў у партызаны для арганізацыі барацьбы з ворагам у яго тыле. У сакавіку 1942 года арганізавалі партызанскі атрад № 210 імя I.В.Сталіна, камандзірам якога быў вы-браны Каралёў.
Мясцовае насельніцтва добра ведала Каралёва — нарадзіўся ён у Амінавічах. Гэта садзейнічала нарошчванню і ўмацаванню партызанскіх радоў.
Імкнучыся выканаць рашэнне падпольнага райкама партыі аб узмацненні баявых дзеянняў, М.П.Каралёў праявіў ініцыятыву па аб’яднанні партызанскіх атрадаў.
У студзені 1943 года партызанскія атрады №№ 210, 211, 212 і 213 злучыліся ў I-ю Асіповіцкую партызанскую брыгаду, якая дзейнічала ў складзе ваенна-аператыўнай групы пры Магілёўскім падпольным абкаме КПБ. А ў ліпені гэтага ж года яна была перайменавана ў самастойную ваенна-аператыўную групу і да яе далучыліся атрады №№ 214, 215 і 216. Арганізавалася магутнае партызанскае злучэнне, у якім было больш за тысячу чалавек.
За высокія арганізатарскія здольнасці, умелае кіраўніцтва баявымі аперацыямі 16 верасня 1943 года пастановай Савета Народных Камісараў СССР Мікалаю Піліпавічу Каралёву прысвоена званне генерал-маёра.
Партызаны Асіповіцкага злучэння і падпольшчыкі пад кіраўніцтвам М.П.Каралёва за час барацьбы з фашысцкімі захопнікамі пусцілі пад адхон звыш 370 варожых эшалонаў, вывелі са строю 339 паравозаў, 2.190 вагонаў, 463 платформы, 143 цыстэрны, знішчылі і пашкодзілі 274 аўтамашыны, 17 танкаў, 10 бронемашын, спалілі 2.235 тон гаручага. Народныя мсціўцы разграмілі 13 варожых гарнізонаў і знішчылі 15 тысяч гітлераўцаў. У перыяд “рэйкавай вайны” разбурылі 17 кіламетраў чыгуначнага палатна, узарвалі 259 мастоў на шашы і 21 — на чыгунцы.
За актыўны ўдзел у арганізацыі партызанскага руху ў раёне, умелае кіраўніцтва брыгадай па ажыццяўленні “рэйкавай вайны” і іншых аперацый, асабісты гераізм у баях з ворагам 1 студзеня 1944 года Указам Прэзідыума Вярхоўнага Савета СССР Мікалай Піліпавіч Каралёў удастоены звання Героя Савецкага Саюза. 
26 чэрвеня 1974 года на плошчы У.I.Леніна адбыўся мітынг, прысвечаны ад-крыццю мемарыяльнай дошкі, якая ўвекавечыла яго памяць: вуліца Пралетар-ская была перайменавана ў вуліцу М.П.Каралёва. 


Сквер па вуліцы Абросімава. Там знаходзіцца брацкая магіла партызан, якія загінулі ў час вайны, змагаючыся з лютым ворагам. Тут жа на перакрыжаванні вуліц размешчаны парк імя 50-годдзя Кастрычніка. На самой вуліцы знаходзіцца з дзясятак дамоў. Першыя з іх былі пабудаваны на пачатку 50-х гадоў. У аднам з такіх дамоў нарадзіўся і пэўны час жыў Аляксандр Андрэевіч Мурашкін — былы ваенны, які зараз працуе начальнікам аддзела па справах рэлігій і нацыянальнасцей Брэсцкага аблвыканкама. Якой ён запомніў родную вуліцу? “Рос там да 6 гадоў. У 14 зноў вярнуўся. Тут закончыў СШ № 4, адсюль паехаў паступаць у ваеннае вучылішча. Памятаю, з якім хваляваннем вяртаўся ў родны горад на пабыўку. Падабалася прайсціся праз чыгуначны мост, асабліва ў вячэрні час, калі ўся чыгунка свяцілася семафорамі. Iншы раз мяне сустракала мама. I тады, ідучы з ёю па роднай вуліцы, заўважаў, што яна ветліва вітаецца з людзьмі, з якімі я быў амаль не знаёмы. Бацькі і зараз жывуць там. Для іх, як і для мяне, няма больш мілага куточка, чым той, які мяне ўзгадаваў. Жадаю гораду працвітання, а асіпаўчанам — здароўя”.

Подзвіг сувязіста
У рады Чырвонай Арміі Міхаіл Абросімаў быў прызваны ў пачатку 1943 года, а ўжо ў сакавіку гвардыі яфрэйтар узнагароджаны медалём “За адвагу”. 
Войскі I-га Беларускага фронта пад камандаваннем К.К.Ракасоўскага фарсіравалі Днепр і акружылі вялікую групоўку сіл праціўніка ў “бабруйскім катле”, але асноўныя сілы праследавалі ворага і рухаліся на захад.
Для забеспячэння аховы камунікацый ад налётаў варожай авіяцыі ў Асіповічах быў пакінуты гвардзейскі зенітна-артылерыйскі полк. Батарэя гвардыі лейтэнанта Міцяева размясцілася паміж чыгуначным і шашэйным мастамі праз раку Сінюю на ўсходняй ускраіне горада. Камандзір папярэдзіў, што, па дадзеных разведкі, частка фашыстаў прарвалася з “катла” і хутка з’явіцца тут.
Зенітчыкам некалькі разоў давялося адбіваць налёты варожай авіяцыі, тэлефаніст Абросімаў дакладна перадаваў ім каманды.
30 чэрвеня было адбіта некалькі сцярвятнікаў. Аднак і пасля гэтага не давялося адпачываць: на батарэю перадалі, што з боку Бабруйска на Асіповічы рухаецца вялікая група фашыстаў. Яны з’явіліся на ўскрайку лесу ад Замошша — каля тысячы. Разгорнутым фронтам гэтая лавіна кінулася ў атаку на батарэю і іншыя абараняўшыя горад часці.
Гвардзейцы адкрылі агонь прамой наводкай з усіх відаў зброі. Снарады рваліся ў атакуючай групе немцаў, аднак тыя не лічыліся са стратамі і кідаліся наперад.
Фашысты падышлі да батарэі так блізка, што страляць з гармат не было сэнсу. Сувязісту яфрэйтару Міхаілу Абросімаву ўжо не патрэбны быў тэлефон — і так усё было відаць. Ён біў з аўтамата. Нечакана напор ворага аслабеў — атакуючыя кінуліся на суседнюю батарэю. Але і там іх атаку адбілі. Адлегласць паміж ворагам і гвардзейцамі скарацілася метраў да трыццаці. Момант крытычны... 
Міхаіл кінуўся ў атаку, разам з ім — другія зенітчыкі. Вораг не вытрымаў — павярнуў назад. У гэтым баі не стала і байца Абросімава, якога разам з другімі загінуўшымі пахавалі з воінскімі ўшанаваннямі ў брацкай магіле на станцыі Верайцы. 
Звання Героя Савецкага Саюза М.Р.Абросімаў удастоены пасмяротна ўказам Прэзідыума Вярхоўнага Савета СССР ад 22 жніўня 1944 гогда.
На роднай Белгародчыне землякі свята шануюць памяць Міхаіла Абросімава — былога вучня Верхаленскай сярэдняй школы, якой пры-своена яго імя. Асіпаўчане таксама былую Чырвонаармейскую вуліцу перайменавалі ў яго гонар. Носіць яго імя і СШ № 2.
Вуліца Люлькова размешчана ў так званым мікрараёне “трохвугольнік”. На ёй стаіць усяго дзесяць дамоў. Забудоўвацца пачала ў другой палове 50-х гадоў. Да 1984 года насіла назву Спартакаўская. Як успамінае 78-гадовая жыхарка Галіна Фядосаўна Сакалоўская (на здымку), раней тут жылі ў асноўным чыгуначнікі. На жаль, многіх першых яе жыхароў няма ўжо ў жывых. Але іх дамы не пустуюць, у іх з’яўляюцца новыя гаспадары. Сама ж Галіна Фядосаўна дапамагае ўсім, хто звяртаецца за парадай, даглядае, калі трэба, хворых суседзяў і па-свойму захоўвае традыцыі вуліцы Люлькова і іншых, якія знаходзяцца на перакрыжаванні з вуліцай-легендай.

У баях за Асіповічы
Рыгор Фаміч Люлькоў. Гвардыі падпалкоўнік. Рашучы і знаходлівы камандзір 120-га стралковага палка 69-й Сеўскай Чырванасцяжнай ордэнаў Суворава і Кутузава стралковай дывізіі. У баявых аперацыях у гады вайны вы-значыўся праяўленнем мужнасці і адвагі.
Нарадзіўся ў 1916 го-дзе на хутары Філонаўскім Новаанненскага раёна Валгаградскай вобласці. Рускі. Закончыў школу-сямігодку, медфак, ваенна-пяхотнае вучылішча, курсы ўдасканалення каманднага саставу.
Будучы камандзірам аддзялення, батальёна, палка, прымаў удзел у баях на Заходнім і 1-м Беларускім франтах. 
У 18.00 27 чэрвеня 1944 года Р.Ф.Люлькоў атрымаў загад авалодаць Асіповічамі.
120-ты стралковы полк, узмоцнены гвардзейскімі мінамётамі, артылерыяй, сапёрамі, быў пасаджаны на самаходныя гарматы, з ходу фарсіраваў раку Сінюю і, пераадольваючы ўпартае супраціўленне ворага, авалодаў горадам.
Пад яго камандаваннем полк захапіў 8 харчовых складоў, 5 чыгуначных саставаў з гаруча-змазачнымі матэрыяламі і маёмасцю сувязі праціўніка. Войскі 69-й стралковай дывізіі знішчылі ў баях да 2.000 нямецкіх салдат і афі-цэраў, 3.180 узялі ў палон.
За гэту аперацыю Р.Ф. Люлькоў узнагароджаны ордэнам Леніна, за папярэднія — двума ордэнамі Чырвонага Сцяга і ордэнам Чырвонай Зоркі.
22 снежня 1978 года рашэннем сесіі Асіповіцкага гарадскога Савета дэпутатаў Рыгор Люлькоў удастоены звання Ганаровага грамадзяніна горада Асіповічы.
Пасля вайны ён служыў камандзірам батальёна Саратаўскага ваенна-палітычнага вучылішча, выкладчыкам ваеннай кафедры Саратаўскага ўніверсітэта, вучыўся ў ваеннай акадэміі, служыў намеснікам камандзіра брыгады па тылу. З 1954 года, калі ўжо быў на пенсіі, вёў актыўную ваенна-патрыятычную работу сярод моладзі і навучэнцаў, выступаў у друку, расказваў пра баявыя подзвігі салдат і афіцэраў палка.
Памёр 28 ліпеня 1983 года.
У музеях нашых сярэдніх школ № 2 і № 4 змешчаны фотаздымкі Р.Ф.Люлькова і матэрыялы аб баявой дзейнасці 69-й стралковай дывізіі.
З успамінаў падпалкоўніка Р.Ф.Люлькова: “У кожнага франтавіка ёсць на яго ваенных дарогах кропка: ці то горад, ці то вёска, ці то курган, ці то безыменная вышыня, якую ён да канца сваіх дзён не можа забыць. Такой памятнай вехай для мяне і многіх маіх аднапалчан стаў горад Асіповічы”.                                     

Вуліца Глотава знаходзіцца ў так званым мікрараёне “Чаромушкі”. Раней насіла назву Лясная. Зарэгістраваны на ёй 83 чалавекі. Адзін з дамоў адзначаны мемарыяльнай дошкай, якая была адкрыта праз некалькі гадоў пасля смерці героя. Як успамінае яго сын Сяргей Васільевіч, які з сям’ёй жыве і працуе ў Асіповічах, бацька ніколі не забываў сваіх баявых сяброў, часта сустракаўся з імі, чым мог, дапамагаў. “Разам з маці Аленай Мікалаеўнай, таксама ўдзельніцай вайны, выхоўвалі нас, траіх сыноў, сумленнымі, працалюбівымі і спагадлівымі. Бацькі заўсёды клапаціліся адно аб адным, часта расказвалі нам пра гады вайны, пра таварышаў, з якімі разам партызанілі. Дарэчы, многія з іх сталі для мяне сапраўднымі сябрамі. Ведаю, напрыклад, гісторыю пра тое, як бацька аднойчы ледзь не стаў ахвярай фашыстаў, але, дзякуючы Вользе Раманаўне Кароль, жонцы брата Мікалая Піліпавіча Каралёва, застаўся жывы. Добра ведаючы нямецкую мову, яна змагла адстаяць перад фашыстамі некалькі чалавек, у тым ліку і Глотава. Пасля вайны Васіль Васільевіч часта ездзіў у вёску Амінавічы, дзе жыла яго выратавальніца, каб дапамагчы па гаспадарцы. Наша сям’я свята захоўвае памяць пра бацькоў. Дарэчы, менавіта маці паклала традыцыю, згодна з якой у Дзень Перамогі і Дзень вызвалення збіраемся разам, каб ускласці кветкі да помніка роднаму чалавеку, а таксама да мемарыяльнай дошкі на вуліцы, названай у гонар бацькі”.
Родам з Варонежа 
Васіль Васільевіч Глотаў — адзін з кіраўнікоў партызанскага руху на тэрыторыі Магілёўскай вобласці ў гады Вялікай Айчыннай вайны.
Нарадзіўся ў 1891 годзе ў вёсцы Макарава Грыбанаўскага раёна Варонежскай вобласці. Член КПСС з 1939 года. Скончыў Рэспубліканскую партыйную школу пры ЦК КПБ у 1953 годзе. З 1935 года ў Чырвонай Арміі: камандзір аддзялення, старшына роты, намеснік камандзіра роты па палітчасці. У пачатку вайны ўдзельнічаў у баях супраць нямецка-фашысцкіх захопнікаў пад Беластокам. У 1941 годзе абараняў Ваўкавыск. З лютага сорак другога палітрук ўзвода, роты. Выконваў абавязкі начальніка штаба брыгады, у сакавіку-чэрвені наступнага камісар 1-й Асіповіцкай партызанскай брыгады, потым камандзір, камісар партызанскага атрада № 210 імя Сталіна, у маі-чэрвені сорак чацвёртага намеснік камандзіра, з мая гэтага ж года камандзір Асіповіцкай ваенна-аператыўнай групы. 
Пасля вызвалення Беларусі на савецкай і партыйнай рабоце. З 1945 года — інструктар Магілёўскага абкама партыі, загадчык сектара партыйных органаў, першы сакратар Круглянскага райкама КПБ, затым — на партыйнай рабоце ў Валгаградскай і Саратаўскай абласцях. 
Узнагароджаны ордэнамі Чырвонага Сцяга, Чырвонай Зоркі і медалямі.
Памёр у 1983 годзе. Пахаваны на могілках у Прудку. 

Раней вуліца Голанта называлася Прамысловай. Працягласць яе адносна вялікая. Перакрыжавана пятнаццаццю вуліцамі, у тым ліку Рабоча-Сялянскай і Кастрычніцкай. Тут пабудавана 50 дамоў, дзе жыве каля 200 чалавек. На адным з будынкаў вісіць мемарыяльная дошка.
Арганізатар падполля
Рувім Хаймавіч Голант у гады Вялікай Айчыннай вайны быў арганізатарам і кіраўніком камуністычнага падполля і партызанскага руху на тэрыторыі раёна.
Нарадзіўся на станцыі Фалічы Старадарожскага раёна Мінскай вобласці. Член КПСС з 1930 года. З 1925 года — рабочы Асіпо-віцкага чыгуначнага вузла. З 1929 — на прафсаюзнай і савецкай рабоце. З 1932 года — старшыня Асіповіцкага райвыканкама, з 1938 — трэці, потым другі сакратар Асіповіцкага райкама партыі.
З чэрвеня 1941 года сакратар, з красавіка 1943 па ліпень 1944 года — другі сакратар Асіповіцкага падпольнага райкама партыі, камісар 210-га асобага партызанскага атрада імя Сталіна. Удзельнічаў у арганізацыі партызанскіх атрадаў, стварэнні 1-й Асіповіцкай партызанскай брыгады, праводзіў работу сярод насельніцтва. З 1947 года намеснік старшыні Асіповіцкага райвыканкама, дырэктар прамкамбіната.
Пахаваны на яўрэйскіх могілках.

Вуліца, якая носіць назву Гарэліка, знаходзіцца паралельна вуліцы Глотава ў тым жа мікрараёне. Была калісьці Слабадской. Зараз на ёй месціцца 33 дамы і пражывае каля сотні чалавек. Мемарыяльнай дошкі з указаннем, чыё імя ёй прысвоена, няма. Старажылі могуць расказаць пра чалавека, які стаў часткай іх адраса. Маладзейшыя прапануюць устанавіць знак, каб кожны мог прачытаць пра героя-земляка.
Адважны афіцэр
Зіновій Самуілавіч Гарэлік — удзельнік вызвалення Беларусі ад ворагу ў гады Вялікай Айчыннай вайны.
Нарадзіўся ў г. Асіповічы ў 1904 годзе. Прымаў удзел у грамадзянскай вайне. З 1921 года служыў у часцях асобага прызначэння, займаўся ліквідацыяй банд. З 1924 года на партыйнай і савецкай рабоце ў Крымскай вобласці. Член КПСС з 1927 года. Скончыў Сімферопальскую навучальную ўстанову ў 1924 годзе, курсы ўдасканалення камсаставу запасу — у 1940, курсы “Выстрал” Цэнтральнага фронту — у 1943 годзе.
З чэрвеня сорак першага на Паўднёвым, Сталінградскім, Цэнтральным і 1-м Беларускім франтах. Камандзір стралковай роты Гарэлік вызначыўся пры вызваленні Лоеўскага раёна Гомельскай вобласці. Дэсантная група пад яго камандаваннем 16 кастрычніка 1943 года пераправілася на правы бераг Дняпра, авалодала варожымі траншэямі, вызваліла вёску Шчытцы, захапіла 2 мінамёты, гармату. 18 кастрычніка 1943 года дэсантнікі, адбіваючы атакі гітлераўцаў, адрэзалі ад танкаў пяхоту праціўніка, падбілі 2 танкі “тыгр”. Калі пад націскам нашай артылерыі захлынулася чарговая танкавая атака ворага, Гарэлік падняў дэсантнікаў у контратаку і, паранены, праследаваў ворага. Гэтая аперацыя забяспечыла захоп і ўтрыманне плацдарма да падыходу асноўных часцей. Званне Героя Савецкага Саюза прысвоена   30 кастрычніка 1943 года.
Вышэйшыя ўзнагароды Радзімы ўручыў Герою ў шпіталі генерал Канстанцін Канстанцінавіч Ракасоўскі.
З 1945 года капітан Гарэлік у запасе. Жыў і працаваў у Сімферопалі. Пайшоў з жыцця 14 снежня 1968 года.

Вуліца Школьная стала вуліцай Каданчыка адносна нядаўна. Размешчана ў цэнтры. На ёй стаіць 13 дамоў, сярод якіх — будынак раённага аддзела адукацыі (былая СШ № 1). Мемарыяльная дошка яскрава гаворыць пра тое, у гонар каго названа. 
Зямляк на плошчы Герояў у Наварасійску
Сяргей Мікалаевіч Каданчык нарадзіўся ў вёсцы Майсеевічы Асіповіцкага раёна ў сялянскай сям’і. Адукацыя — пачатковая школа, Кіеўскія аб’яднаныя курсы падрыхтоўкі РСЧА (1932 год). Член КПСС з     1939 г. У Чырвонай Арміі з 1928 года. Удзельнік вызвалення Заходняй Беларусі (1939), савецка-фінскай вайны (1939-40). З чэрвеня 1941 года на Паўднёвым, Паўднёва-Заходнім, Закаўказскім, Паўднёва-Каўказскім франтах. Падпалкоўнік Каданчык вызначыўся ў верасні 1943 года пры вызваленні Наварасійска. 
У ноч на 10 верасня 1943 года 1339-ы стралковы полк 318-й дывізіі 18-й арміі падполкоўніка С.Н. Каданчыка ўдзельнічаў у марскім дэсанце ў Цэмехскай бухце ў раёне электрастанцыі і цэментнага завода. Кацер, на якім знаходзіўся камандзір палка, быў падбіты агнём і патануў. Каданчык з часткай байцоў быў выратаваны экіпажам іншага кацера, які вяртаўся пасля высадкі дэсантнікаў у Геленджык. На пазіцыю, утрымліваемую палком, ён змог трапіць толькі праз паўдня. Цяжкія баі цягнуліся тыдзень, 16 верасня 1943 года порт і горад Наварасійск былі цалкам вызвалены. 
Загінуў у верасні 1943 года на назіральным пункце ад прамога пападання варожага снарада. Пахаваны ў брацкай магіле на плошчы Герояў у Наварасійску. Званне Героя Савецкага Саюза прысвоена 18 верасня 1943 года. Узнагаро-джаны ордэнамі Леніна, Чырвонага Сцяга і Чырвонай Зоркі. Яго імем названы вуліцы ў Асіповічах і Наварасійску, рыбалавецкі траўлер.

Вуліца, якая носіць імя Баразны, знаходзіцца ў раёне пасёлка Савецкі. Суседнічаюць з ёю Сонечная, Лясная, Ягадная. Гэта адносна новая вуліца, на якой стаіць 30 дамоў, у якіх пражывае крыху больш за 100 чалавек. Мемарыяльнай дошкі няма.
Як успамінае былая працаўніца Асіповіцкага млынкамбіната № 3 Зінаіда Міронаўна Казлоўская, Баразна працаваў там дырэктарам, і менавіта дзякуючы яго намаганням і ўзнікла гэтае прадпрыемства ў 1968 годзе, якое было самым буйным на той час у горадзе. “Рыгор Нічыпаравіч клапаціўся і аб работніках. Будаваліся дамы, у якіх працаўнікі атрымлівалі кватэры. Сам Баразна меў хату на вуліцы Горкага, дзе зараз жыве яго ўнучка — дачка сына Аляксандра. Разам з жонкай Зінаідай Пятроўнай яны выгадавалі траіх сыноў: Анатолія — зараз жыве ў Бабруйску, Уладзіміра — працуе ў Магілёўскай абласной бальніцы, і Аляксандра, якога, на жаль, ужо няма”.
Адзін з яго ўнукаў таксама названы імем Рыгор. У памяць пра дзеда і тых, хто змагаўся побач з ім, ён выпусціў дыск з 14 песнямі часоў Вялікай Айчыннай, якія сам выконвае. “Калі гучаць гэтыя песні, успамінаю расказы маіх дзядуль Рыгора Нічыпаравіча Баразны і Аркадзя Міхайлавіча Казючыца, якія прайшлі ўсю вайну. Я пяю гэтыя песні ў іх гонар”, — такі запіс пакінуў ён на вокладцы да дыскаў, якія сталі ў свой час падарункам ветэранам вайны.
Родам з вогненнай вёскі 
Рыгор Нічыпаравіч Баразна нарадзіўся ў 1915 годзе ў Брыцалавічах. Напярэдадні вайны працаваў у зямельным аддзеле Асіповіцкага райвыканкама. Са жніўня па чэрвень 1942 года кіраваў падпольшчыкамі ў вёсцы Брыцалавічы. У ліпені гэтага ж года ўзначаліў партызанскую групу, а ў студзені сорак трэцяга — атрад № 211 імя К.К.Ракасоўскага Асіповіцкага злучэння. Член КПСС з 1943 года. Узнагароджаны ордэнамі Чырвонага Сцяга (двойчы),   Кастрычніцкай Рэвалюцыі, Айчыннай вайны І ступені і медалямі. Памёр 25 снежня 1986 года. Пахаваны на могілках у Прудку.
У кнізе “Вяла нас партыя”, выдадзенай у Мінску ў 1984 годзе, змешчаны ўспаміны Р.Н.Баразны пад назвай “Песня над грабаўскім лесам”. Рыгор Нічыпаравіч узгадвае: “Наш атрад ужо з самага пачатку зарэкамендаваў сябе як боездольная   адзінка. Партызаны праводзілі самыя разнастайныя аперацыі: займаліся разведкай, агітацыйнай работай сярод насельніцтва, здзяйснялі набегі на варожыя гарнізоны, пазбаўляліся ад здраднікаў, карацей, рабілі ўсё тое, да чаго абавязвала іх становішча народных мсціўцаў. Але асобым нашым клопатам былі дыверсіі на чыгунцы і шасейных дарогах Бабруйск-Асіповічы-Мінск. Гэта былі самыя блізкія магістралі, па якіх праціўнік перакідваў на фронт нямала жывой сілы і тэхнікі. Парушаць нармальную работу варожых камунікацый, не дазваляць захопнікам бесперабойна дастаўляць на перадавую ўсё неабходнае стала асноўнай задачай партызан”.

Вуліца Стэльмаха перакрыжоўваецца з Рабоча-Сялянскай. Была раней Заходняй. На ёй размясціліся 24 дамы. Мемарыяльная дошка знаходзіцца на будынку канторы былога млынкамбіната. Больш сталым жыхарам добра вядома біяграфія чалавека, у гонар якога названа вуліца. Калісьці на ёй жылі бацькі героя. 
Апошнюю кулю — сабе
Яўген Міхайлавіч Стэльмах — удзельнік Вялікай Айчыннай вайны. Нарадзіўся ў вёсцы Вязаўніца ў 1923 годзе ў сялянскай сям’і. У саракавым скончыў 8 класаў школы ў Асіповічах, у пачатку 1941 года паступіў у Мінскі аэраклуб. Там стаў камсамольцам. З чэрвеня сорак першага ў радах Чырвонай Арміі. Член КПСС з 1943 года. Скончыў вучылішча лётчыкаў, служыў у Ваенна-паветраных сілах. Удзельнічаў у бітве на Курскай дузе, нёс патрульную службу на ваенных камунікацыях у Белым і Баранцавым морах. Пасля вайны працягваў службу ў ВПС. Скончыў дывізійную школу партактыву ў 1947 годзе.
За поспехі ў баявой і палітычнай падрыхтоўцы, актыўны ўдзел у камсамольскай рабоце ў 1950 годзе ўзнагароджаны Ганаровай граматай ЦК ВЛКСМ.
У сакавіку 1951 года прыбыў у Кітай. З мая ўдзельнічаў у баях у небе Паўночнай Карэі. Здзейсніў каля паўтара дзясятка баявых вылетаў на рэактыўным знішчальніку МіГ-15, правёў два паветраныя баі.
1 чэрвеня збіў 2 амерыкан-скія бамбардзіроўшчыкі В-29, але і яго самалёт быў збіты варожым "Сейбрам". Стэльмах прыняў рашэнне катапульціравацца. Усё гэта адбывалася ў раёне, дзе дзейнічалі дыверсійныя групы праціўніка. Яны тройчы ранілі лётчыка, які спускаўся на парашуце. Прызямліўшыся, увесь у крыві, Стэльмах уступіў у апошні і няроўны бой. Падраздзяленні кітайскіх добраахвотнікаў, якія знаходзіліся непадалёк, прабіліся да месца трагедыі, але было ўжо позна. Расстраляўшы 2 абоймы патронаў, апошнюю кулю Яўген пакінуў сабе. Па іншай версіі, Стэльмах удала прызямліўся ў распалажэнні паўночнакарэйскіх войск. Тыя прынялі яго за амерыканца і пачалі абстрэл. Не маючы сігнала "свой" ён рашыў, што папаў у акружэнне, пачаў адстрэльвацца і загінуў.
Пахаваны на рускіх вайсковых могілках у кітайскім горадзе Люйшунь (Порт-Артур). 

Вуліца і завулак Асіпенкі. Назву атрымалі на пачатку існавання. Знаходзяцца паралельна з вуліцамі Стэльмаха, Майстрэнкі і Гарбатава. Упіраюцца ў Базарную плошчу. Мемарыяльная дошка адсутнічае. Старажылы расказалі, хто такая Паліна Асіпенка — патрыятычнаму выхаванню ў тыя гады надзялялася сур’ёзная ўвага. Размешчаны на вуліцы 32 дамы і 4 — на завулку.
Лётчыца
Паліна Дзянісаўна Асіпенка — савецкая лётчыца. Адна з першых жанчын, якой прысвоена званне Героя Савецкага Саюза — за выкананне беспасадачнага палёта Масква-Далёкі Усход працягласцю 6450 кіламетраў.
Нарадзілася ў 1907 г. у Бярдзянскім раёне Запарожскай вобласці. У 23 гады вырашыла пайсці вучыцца на лётчыка, але не паступіла і ўладкавалася на работу ў сталовую пілотаў. Ёй прыходзілася перапраўляць на самалёце абеды лётчыкам, тады і навучылася кіраваць У-2. Па шчаслівай выпадковасці была залічана ў лётнае вучылішча, якое скончыла ў 1933 годзе. 
Служыла лётчыкам, камандзірам звяна ў знішчальнай авіяцыі. Летам 1937 года Асіпенка пабіла тры сусветныя рэкорды вышынных палётаў з грузам і без. Праз год узначаліла беспасадачны пералёт Севастопаль-Архангельск. 
Маёр Асіпенка загінула ў авіяцыйнай катастрофе 11 мая 1939 года ў небе над Разанскай вобласцю падчас вучэбна-трэніровачных збораў разам з начальнікам галоўнай лётнай інспекцыі А.К. Сяровым. 
Узнагароджана двума ордэнамі Леніна, ордэнам Працоўнага Чырвонага Сцяга.

Вуліца імя Сярова знаходзіцца на перакрыжаванні з вуліцай Карла Маркса. Бярэ пачатак з Сацыялістычнай і ўпіраецца ў Энгельса. Складаецца з 40 дамоў. Пражывае на ёй каля 150 чалавек. 
...І лётчык
Анатолій Канстанцінавіч Сяроў — камандзір знішчальнай авіяцыйнай эскадрыллі ў войсках рэспубліканскай Іспаніі. 
Нарадзіўся ў 1910 годзе ў пасёлку Варанцова Свярдлоўскай вобласці. 
У Чырвонай Арміі з 1926 года. Скончыў ваенна-тэарэтычную школу лётчыкаў. З 1931 года служыў старшым лётчыкам і камандзірам звяна авіяэскадрыллі, з 1936 — на лётна-выпрабавальнай рабоце, камандзір выпрабавальнага авіяатрада. 
Удзельнік нацыянальна-рэвалюцыйнай вайны іспанскага народа 1936-39 гг. 
З лістапада 1937 года Сяроў камандаваў знішчальнай авіягрупай. Пад яго кіраўніцтвам савецкія лётчыкі-інтэрнацыяналісты збілі больш за 70 варожых самалётаў, асабіста ім збіта 8, адзін з іх — у начны час. 
Званне Героя Савецкага Саюза старшаму лейтэнанту прысвоена 2 сакавіка 1938 года.
У 1939 годзе скончыў курсы ўдасканалення каманднага саставу пры акадэміі Генеральнага штаба.
Камбрыг Сяроў загінуў разам з Палінай Асіпенка ў 1939 годзе, удзельнічаючы ў зборах камандзіраў для трэніроўкі ў "сляпых" палётах. 
Узнагароджаны ордэнамі Леніна і Чырвонага Сцяга (тройчы).

Паміж вуліцамі Рабоча-Сялянскай і Калініна размясцілася вуліца Юрыя Сядых (раней — Палявая). Бярэ пачатак ад Касмічнай і ўпіраецца ў Карла Маркса. Тут пабудавана 23 будынкі. На доме № 2а знаходзіцца мемарыяльная дошка. Жыве тут 81-гадовая Кацярына Міхайлаўна Шаўчэнка. "Вуліцу перайменавалі прыкладна ў 1986 годзе, — гаворыць яна. — Замацаваць дошку вырашылі на нашым доме. Да яе школьнікі прыносяць кветкі, праяўляючы такім чынам павагу да салдата афганскай вайны. Як ніхто іншы, разумею гора матулі, якая страціла сына ў такім маладым узросце. І гэта добра, што мясцовая ўлада прыняла рашэнне такім чынам увекавечыць памяць героя". 
Маці Юрыя жыве на вуліцы Сацыялістычнай. Яна таксама добра памятае той дзень, калі ва ўрачыстай абстаноўцы адкрывалі мемарыяльную дошку. "Удзячна Кацярыне Міхайлаўне за тое, што яна зразумела мяне, як маці, і дазволіла, каб на яе доме вісела гэтая невялічкая чорненькая шыльдачка, якая пастаянна напамінае прахожым, чыё імя носіць вуліца. Горка і балюча, што сын пайшоў з жыцця, але прыемна, што працягвае жыць у назве вуліцы. Удзячна і вучням, якія ўскладаюць тут кветкі". 
Адзін з афганцаў
Юрый Мікалаевіч Сядых — воін-інтэрнацыяналіст, камандзір агнявога ўзвода мінамётнай батарэі, лейтэнант.
Нара-дзіўся 15 верасня 1963 года ў пасёлку Ліствінічнае Аніўскага раёна Сахалінскай вобласці. У 1980 годзе скончыў СШ № 2 у Асіповічах, у 1984 — Тбіліскае вышэйшае артылерыйскае ка- манднае вучылішча. Служыў у горадзе Ахалцыха (Грузія). Накіраваны ў Афганістан, быў старшым авіяцыйным тэхнікам.
Лейтэнант Сядых прымаў удзел у 8 рэалізацыях разведданых і 16 засадных дзеяннях па ліквідацыі душманаў у раёне населенага пункта Фармураг.
Кіраваў групай карэкціроўшчыкаў артылерыі, да-кладнай карэкціроўкай дапамагаў хуткаму падаўленню агня праціўніка. Памёр Юрый Мі- калаевіч 30 лістапада 1985 года ад цяжкай хваробы. Пахаваны на могілках у Прудку.
За мужнасць і гераізм па-смяротна ўзнагароджаны ордэнам Чырвонай Зоркі, медалямі "За адвагу" і "Воіну-інтэрнацыяналіс-ту ад удзячнага афганскага народа". 
У СШ № 2 беражна захоўваюць памяць аб сваім былым вучні. У музеі школы ёсць стэнд, прысвечаны герою.

Анатоль ТАМАШЭЎСКI
IМЁНЫ НАШЫХ ВУЛIЦ
Калі спяшацца мне няма чаго, 
Iду я нетаропкаю хадою 
I ў назвах вуліц горада свайго 
Чытаю прозвішчы асіпаўчан-герояў.

Вось вуліца Акіма Чумакова. 
Якую мужнасць трэба ў сэрцы мець, 
Каб не скарыцца бандзе ў час суровы — 
Сцякаючы крывёю, смерць сустрэць.

Крыловіч Фёдар хлопец быў, што трэба, 
Хоць i звычайны, просты беларус, 
А ад яго дыверсіі пад неба 
Ўзляцеў фашысцкі стратэгічны груз.

Цi свеціць сонца, ці мятуць завеі,
Не забываюць людзі i зямля
I пра няскоранасць Казлоўскай Пелагеі,
I няўлоўнасць бацькі-Караля.

Няма вайны, i ў мірны час работы, 
Хоць кожны з ix даўно ў зямлі ляжыць, 
Патоцкі, Голант, Рыма Кунько, Глотаў 
Даюць нам прыклад, як патрэбна жыць.

I гонар напаўняе мае грудзі,
Які прыемна кожны дзень адчуць:
Iдуць гады, а подзвігі i людзі
У назвах вуліц назаўжды жывуць!

